REZIME MAGISTARSKOG RADA
Dijabetes melitus (DM) je hronična metabolička bolest izazvana višestrukim uzrocima, a karakteriše se stalno povećanim vrijednostima šećera u krvi te poremećajem u metabolizmu ugljikohidrata, masti i bjelančevina. Sam kvalitet života široko je prepoznat kao veoma važna komponenta zdravstvenog stanja u osoba oboljelih od dijabetes melitusa, gdje pacijenti nose ogroman teret veoma zahtjevnog režima i upravljanja bolešću (Speight, 2009). 

Ciljevi rada: Procijeniti pojedine aspekte kvalitete života pomoću SF-36 skale  u oboljelih od dijabetes melitusa tip 2, te utvrditi razliku u kvaliteti života oboljelih od dijabetes melitusa tip 2 liječenih peroralnom terapijom u odnosu na oboljele  liječene kombinovanom terapijom, kao i procijeniti uticaj statusa zaposlenosti na kvalitet života oboljelih od dijabetes melitusa tip 2.

Ispitanici i metode: Provedeno je istraživanje  prospektivnog karaktera na  populaciji radno sposobnog stanovništva (19-59 godina) oboljelih od dijabetes melitusa tip 2 na području opštine Lukavac. Odabir pacijenata vršen je konsekutivno od 01. O2. 2009. godine, a u studiju su  uključeni  pacijenti sa dokazanim trajanjem bolesti više od godinu dana. Iz studije su isključeni ispitanici koji su pored dijabetesa imali dijagnostikovano psihijatrijsko, maligno ili neko drugo teže oboljenje. Procjena kvaliteta života je vršena pomoću odgovarajućeg upitnika: Skala  kvalitete života ( SF-36). Kontrolna skupina bila je 50 ispitanika koji ne boluju od dijabetes melitusa.

Rezultati: Analizirano je ukupno 100 ispitanika  oboljelih od dijabetes melitusa tipa 2, a ispitanici su podijeljeni u dvije skupine na osnovu terapije: 58 pacijenata na terapiji oralnim antidijabeticima i  42 pacijenata na kombinovanoj terapiji (istovremeno primaju inzulin i oralne antidijabetike). S obzirom na uposlenost, ispitanici  su podijeljeni u dvije skupine: uposleni i neuposleni.. Nađena je statistički signifikantna razlika u vrijednosti SF-36 skora između muških i ženskih ispitanika (Mann Whitney; Z=3,29; p=0,001), sa prosječno većim vrijednostima SF-36 skora među ženskim ispitanicima

Ispitanici koji su bili zaposleni imali su medijanu vrijednost SF-36 skora od 87,22 u odnosu na  nezaposlene ispitanike, čiji je medijanu vrijednost SF-36 skora iznosio 70,62. Ova razlika u vrijednostima SF-36 između zaposlenih i nezaposlenih ispitanika je bila statistički signifikantna (Mann Whitney; Z=4,30; p<0,001). Zaposleni ispitanici imali su značajno veće vrijednosti SF-36 dimenzije fizičkog i dimenzije mentalnog zdravlja u odnosu na nezaposlene. Univarijantna linearna regresiona analiza je primjenjena kako bi se ispitao uticaj  statusa zaposlenosti ispitanika na vrijednost SF-36 skora. Status zaposlenosti je bio značajan prediktor vrijednosti SF-36 skora, nevezano za pripadnost ispitaničkoj grupi (B=10,43; %95CI=6,26-14,61; p<0,001)

 Multiplom komparacijom između grupa u odnosu na primjenjenu terapiju nađena je signifikantna razlika u vrijednosti SF-36 skora (Kruskal-Wallis; Ht=104,41; p<0,0001).

Dodatna parna analiza (svaka grupa sa svakom) je pokazala da je postojala signifikantna razlika između svih grupa kada su poređene analizom 1 na 1 (Mann Whitney; p<0,001) i to ispitanici  na kombinovanoj terapiji su imali najniže vrijednosti SF-36 skora, zatim  slijede ispitanici na oralnoj terapiji, te potom ispitanici koji su  pripadali  kontrolnoj grupi.

Analogno analizi za ukupnu vrijednost SF-36 skora, učinjena je komparacija vrijednosti dimenzije fizičkog i mentalnog zdravlja SF-36 između ispitaničkih grupa te je nađeno da postoji  signifikantna razlika u vrijednosti fizičke kao i mentalne dimenzije SF-36 skora među ispitanicima pojedinih grupa.  Ispitanici na kombinovanoj terapiji su imali najniže vrijednosti SF dimenzije za fizičko i mentalno zdravlje, zatim  slijede ispitanici na oralnoj terapiji, te potom ispitanici koji  pripadaju kontrolnoj grupi.

Koristeći Kruskall-Wallisov test, učinjena je komparacija između 3 ispitaničke grupe u pogledu individualnih dimenzija SF-36 skora Postoji signifikantno niži stepen kvalitete života u svih osam domena SF-36 skale u obje grupe ispitanika, bilo da su tretirani oralnom ili kombinovanom terapijom, izuzev u području domene: Ograničenje zbog fizičkih poteškoća gdje ne postoji signifikantna razlika između ispitanika tretiranih oralnom terapijom u odnosu na kontrolnu grupu. Kvalitet života u oboljelih od dijabetes melitusa tip 2  je znatno niži u odnosu na opću populaciju.

